Damhegion Iesu: Dameg yr Heuwr 3
Darllen: Luc 8:4-15
Dywedodd y stori yma pan oedd tyrfa fawr o bobl o wahanol drefi wedi casglu at ei gilydd: Aeth ffermwr allan i hau hadau. Wrth iddo wasgaru'r had, dyma beth ohono yn syrthio ar y llwybr. Cafodd ei sathru dan draed, a dyma'r adar yn ei fwyta. Dyma beth ohono yn syrthio ar dir creigiog, ond wrth ddechrau tyfu dyma fe'n gwywo am fod dim dŵr ganddo. A dyma beth yn syrthio i ganol drain. Tyfodd y drain yr un pryd a thagu'r planhigion. Ond syrthiodd peth ohono ar bridd da. Tyfodd hwnnw, a rhoddodd gnwd oedd gan gwaith mwy na beth gafodd ei hau."
Ar ôl dweud hyn, galwodd allan yn uchel, "Gwrandwch yn ofalus os dych chi’n awyddus i ddysgu!"
Yn nes ymlaen dyma’i ddisgyblion yn gofyn iddo beth oedd ystyr y stori. Atebodd Iesu, "Mae’r gyfrinach am deyrnasiad Duw wedi ei rannu gyda chi, ond i eraill dw i ddim ond yn adrodd straeon, felly,
'Er eu bod yn edrych, chân nhw ddim gweld;
er eu bod yn gwrando, chân nhw ddim deall.'
"Dyma beth ydy ystyr y stori: Neges Duw ydy'r hadau. Y rhai ar y llwybr ydy'r bobl sy'n clywed y neges, ond mae'r diafol yn dod ac yn cipio'r neges oddi arnyn nhw, i’w rhwystro nhw rhag credu a chael eu hachub. Y rhai ar y tir creigiog ydy'r bobl hynny sy'n derbyn y neges yn frwd pan maen nhw'n ei glywed gyntaf, ond dydy’r neges ddim yn gafael. Maen nhw'n credu am sbel, ond pan ddaw'r amser iddyn nhw gael eu profi maen nhw'n rhoi’r gorau iddi. Yna’r rhai syrthiodd i ganol drain ydy’r bobl sy'n clywed y neges, ond mae poeni drwy'r adeg am bethau fel cyfoeth a phleserau yn eu tagu, a dyn nhw ddim yn aeddfedu. Ond yr hadau syrthiodd i bridd da ydy’r bobl hynny sy'n clywed y neges ac yn dal gafael i’r diwedd – pobl sydd â chalon agored ddidwyll. Mae’r effaith ar eu bywydau nhw fel cnwd anferth.
Gwrandawyr y tir dreiniog. 
A dyma beth yn syrthio i ganol drain. Tyfodd y drain yr un pryd a thagu'r planhigion.

Dyma’r unigolion sy’n clywed y neges, ond mae poeni drwy'r adeg am bethau fel cyfoeth a phleserau yn eu tagu, a dyn nhw ddim yn aeddfedu. Gofal a golud; pethau a phleserau yw’r drain.
Rhwystrau allanol sydd yn y fan hyn, yn gwneud i’r had fynd yn ddiffrwyth. Pobl yw’r rhain sydd eisiau’r gorau o’r ddau fyd.  Maen nhw eisiau’r materol a’r ysbrydol. Maen nhw’n ceisio addoli Duw a Mamon (arian). Maen nhw’n gobeithio gweld ffrwyth a gadael i’r drain dyfu ar yr un pryd; maen nhw’n trïo cerdded ar y ffordd gul a’r ffordd lydan ar yr un pryd. Roedd y drain wedi eu torri ond roedd y gwreiddiau ar ôl.  Doedd dim gwir edifarhau, ac felly er bod ymateb i ddechrau, a’r had yn egino, mae’n cael ei dagu a ddim yn aeddfedu.

Ddylai pobl felly ddim disgwyl cael unrhyw beth gan yr Arglwydd! Dyn nhw ddim yn gwybod beth sydd arnyn nhw eisiau. Maen nhw’n byw mewn ansicrwydd.
(Iago 1:7-8). 

Mae Iesu’n ein rhybuddio yn Mathew 6:19-21 nad oes bodloni ar berson sydd â’i lygaid ar ddau beth ar yr un pryd:-
Peidiwch casglu trysorau i chi’ch hunain yn y byd yma. Mae gwyfyn a rhwd yn gallu eu difetha, ac mae lladron yn gallu dod â’u dwyn. Casglwch drysorau i chi’ch hunain yn y nefoedd...... Lle bynnag mae dy drysor di y bydd dy galon di.
Y llygad ydy lamp y corff. Felly, mae llygad iach (sef bod yn hael) yn gwneud dy gorff yn olau trwyddo... Does neb yn gallu gweithio i ddau feistr gwahanol ar yr un pryd. Mae un yn siŵr o gael y flaenoriaeth ar draul y llall. Allwch chi ddim bod yn was i Dduw ac i arian ar yr un pryd. (Mathew 6:22,24)
Felly peidiwch rhoi gormod o sylw i fwyd a diod, nac i ddillad.  Ceisiwch deyrnas Dduw o flaen popeth arall.

Felly mae Iesu’n esbonio pam fod cymaint o’r had ddim yn dwyn ffrwyth – pam nad yw pregethu’r gair yn dwyn ffrwyth ym mywydau pawb sy’n gwrando.  Y broblem ydy ein hagwedd ni at ‘bethau’ – dyma’r drwg. 

Mae Demas wedi caru pethau’r byd yma – mae e wedi fy ngadael i (2 Tim.4:10); deniadau cnawd a byd. 

Trodd gwraig Lot yn golofn o halen  (Genesis 19:26); roedd gafael Sodom arni yn rhy dynn.

Y peth mawr yma yw fod dim ffrwyth yn tyfu.  Er mwyn bod yn ffrwythlon rhaid aros yn agos at Iesu.
Os gwnewch chi aros ynof fi, a minnau ynoch chi, bydd digonedd o ffrwyth yn eich bywydau. Ond allwch chi wneud dim ar wahân i mi. (Ioan 15:5)
Mae’n bosib bod mor brysur yn rhedeg yma ac acw fel ein bod yn esgeuluso darllen y Beibl a gweddïo. Mae’n hawdd gadael i bethau llai pwysig wthio Iesu allan, sef yr un mwyaf pwysig.

Dyma esboniad Iesu pam fod cymaint o’r had ddim yn aeddfedu:-

1. Calon galedwch

2. Gwrthwynebiad Satan

3. Arwynebedd emosiynol

4. Deniadau cnawd a byd

Mae rhybudd difrifol  i ni yn y ddameg yma.  Mae’r byd, y cnawd a’r diafol yn milwrio yn erbyn y gair.  Mae Iesu yn dweud wrth bregethwyr beth i’w ddisgwyl.  A rhaid i bob unigolyn feddwl o ddifrif beth yw ei gyflwr ysbrydol. 

